
Nota biografica
Waldimaro Fiorentino ie nasciù a Padova ai 20 de agost dl 1935, mut de n ufezier tumà tla Segonda viera mundiela. L à fat la laurea d’economia y cumerz y ie stat dirigënt industriel y maester dl lëur. 
Dal 1962 à Fiorentino scrit per zaites defrëntes, danter l auter per “Il Corriere della Nazione”, “Momento Sera”, “Il Giornale d’Italia”, “Mondo Economico”, “Gente Money”, “Il Giornale della Banca”, “L’Alto Adige”, “L’Adige”, “Il Mattino di Bolzano e Provincia”, “Sapere”, “Il Giornale”, “Il Borghese” y 42 ani alalongia per “Il Sole 24 Ore”, “Nord Est” y “Agrisole”, scrijan ntëur a 15.000 articuli. L à menà n program de economia per la RAI de Bulsan y cunlaurà cun trasmitënc dla television defrënc. Fiorentino fova cofundadëur y diretëur de “Radio Bolzano Dolomiti”, la prima stazion-radio privata tla provinzia de Bulsan. L ie stat diretëur de truepa zaites, danter l auter dl’edizion taliana dl buletin dla Camera dl Cumerz taliana-tudëscia de Frankfurt. L à cunlaurà cun “Scienza e Tecnica”, la zaita dla “Società Italiana per il Progresso delle Scienze” (SIPS).
Per 28 ani fova Fiorentino l diretëur dla revista mensila “L’Incontro”, la zaita cun la majera edizion de copies stampedes tl Trentin-Südtirol. L à scrit libri defrënc che à giapà rezenscions tla Talia y oradecà, danter chisc: “L’operetta italiana – Storia, analisi critica, aneddoti”; “Donne in musica in provincia di Bolzano” te doi volums; “L’orchestra Eiar di Bolzano, Fernando Limenta e... Benito Mussolini”; “Italia Patria di scienziati”, sustenì dala SIPS y ciancà tl arab; “Industrie e industriali in Alto Adige”; “L’Italia in Africa e un Degasperi sconosciuto”; “Tra federalismo e decentramento”; “Come nacque l’enciclica rerum novarum”; “Alto Adige e Savoia”; “Chissà perché Degasperi sì e Umberto di Savoia no...”; “Alto Adige, là dove il legno è di casa”; “La Prima guerra mondiale; Monarchia! Perché...”; “L’Egitto e gli Italiani”; “Istria, Fiume e Dalmazia”; “Monarchia o repubblica?”; “L’Operetta è tutta italiana”. Fiorentino à nce purtà pro a n essay sun l poet Biagio Marin y l à scrit l test dl film documenter “Bolzano, città viva”. 
[bookmark: _Hlk175754292]Fiorentino à tenì zirca 600 referac sun la storia cuntemporera dla Talia, sun la mendranzes linguistiches tla Talia y sun la storia dl’operetta taliana y dla mujiga. L ie stat presidënt dla giuria pra la prima edizion dl pest “Premio Nazionale Gea della Garisenda” per la interpretes talianes dl’operetta y l à cunlaurà cun l “Teatro Verdi di Trieste”, l teater plu mpurtant dla Talia per l’operetta, realisan la prejentazion per l program de sala dl’operetta “Cin Ci Là”. L à tenì cursc y seminares sun la storia dl’operetta taliana tl’università La Sapienza, tl “Teatro dell’Opera” de Roma, tl’Auditorium Haydn de Bulsan, a Saluzzo y te truep d’autri posć. 
Fiorentino ie stat cumëmber dl cunsëi scientifich dla “Società Italiana per il Progresso delle Scienze” y l à urganisà viages de stude y de afares te paejes defrënc danter l auter tla Russia, Svezia, Danimarca, Norvegia y Iran. L à nce urganisà n cunvëni scientifich a Bulsan. L ie stat cumëmber dla “Commissione Comet II” dla università de Trënt per la cooperazion danter l’università y la firmes tl ciamp dla tecnologia. Per zirca 30 ani iel stat cumëmber dl USEB, la coordinazion danter i setëures economics dla rujeneda taliana dla provinzia de Bulsan. 
Si pascions prinzipeles fova l’operetta taliana, la Cësa Savoia y la storia cuntemporanea. Fiorentino ie stat Cunselier de Chemun monarchich a Bulsan per 19 ani y à servì la cumenanza zënza nteresc persunei. Dl 1962 al fat coche prim tla Talia la pruposta dl lëur a tëmp parziel per l’ëiles. 
L ultim liber de Fiorentino, publicà puech dan che l se ova amalà, ie dedicà a si fëna y trata dl Savoia Basket, che l ova metù su y menà 34 ani alalongia.
